
ᐊᒃᖤᐃᑦ ᓇᓗᓇᐃᖅᑕᐅᔪᒪᔪᑦ ᐆᒪᔪᐃᑦ ᐃᓱᒫᓗᖕᓇᖅᑐᒦᖃᑕᐅᓂᖏᓐᓂᒃ 

ᐆᒪᔪᐃᑦ ᖁᐊᖅᓵᕐᓇᖅᑐᒦᑦᑐᑦ ᒪᓕᒐᖓ ᒪᓕᒃᖢᒍ

ᓄᓇᕗᑦ ᒐᕙᒪᒃᑯᓐᓄᑦ ᐅᖃᐅᓯᐅᓚᐅᖅᑐᖅ ᓄᓇᕗᑦ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᑭᒃᑯᑐᐃᓐᓇᓂᒃ ᑲᑎᒪᑎᑦᑎᑎᓪᓗᒋᑦ

ᓄᓇᕗᑦ ᒐᕙᒪᒃᑯᑦ ᓇᓃᓐᓂᖏᑦ

ᓄᓇᕗᑦ ᒐᕙᒪᒃᑯᑦ ᐃᑲᔪᖅᑐᐃᕗᑦ ᐊᒃᖤᓂᒃ ᓇᓗᓇᐃᖅᑕᐅᔪᒪᔪᓂᒃ ᐆᒪᔪᐃᑦ ᐃᓱᒫᓗᖕᓇᖅᑐᒦᓐᓂᖏᓐᓂᒃ ᐆᒪᔪᐃᑦ ᖁᐊᖅᓵᕐᓇᖅᑐᒦᑦᑐᑦ ᒪᓕᒐᖓ ᒪᓕᒃᖢᒍ. COSEWIC-ᑯᑦ ᐱᔾᔪᑎᒋᔭᖏᑦ ᓇᓗᓇᐃᖅᓯᓂᕐᒧᑦ ᐊᖏᖃᑎᖃᖅᐳᑦ ᒐᕙᒪᒃᑯᑦ ᓇᓃᓐᓂᖏᓐᓂᒃ. ᐊᔾᔨᒌᙱᑦᑐᑦ ᐊᒡᒍᖅᓯᒪᓂᖏᑦ ᐊᓯᖏᓪᓗ ᐃᓱᒫᓘᑏᑦ ᖃᓪᓗᓈ ᓇᓄᖏᓐᓂᒃ ᐊᒃᑐᐃᕙᒃᑐᑦ ᓄᓇᕗᒻᒥ ᐊᒃᖤᓂᒃ ᐊᒃᑐᐃᕙᙱᑎᓪᓗᒋᑦ, ᐅᓄᖅᓯᒋᐊᖅᓯᒪᔪᑦ ᐃᑲᔫᑎᒃᓴᐃᑦ ᐱᕙᓪᓕᐊᑎᑕᐅᔪᑦ ᓄᓇᒥ ᐊᒻᒪ ᐃᓄᖕᓄᑦ ᐱᓕᕆᐊᖑᕙᒃᑐᑦ ᐅᓄᖅᓯᕙᓪᓕᐊᑎᓪᓗᒋᑦ, ᐊᒻᒪᓗᑦᑕᐅᖅ ᐅᔾᔨᕐᓇᕐᓂᕆᔭᖏᓐᓄᑦ ᐆᒪᔪᑦ’ ᖃᓄᐃᓕᖓᓂᕆᕙᓚᐅᖅᑕᖏᑦ ᐅᑭᐅᖅᑕᖅᑐᒥ, ᐃᓱᒫᓘᑎᓂᒃ ᓴᖅᑭᑦᑎᕙᓪᓕᐊᕗᑦ ᐊᒃᖤᓂᒃ ᓄᓇᕗᒻᒥ ᐊᒃᑐᐃᔾᔪᑕᐅᔪᓂᒃ ᐅᓪᓗᒥ.

ᐆᒪᔪᑦ ᖃᓄᐃᓕᖓᓂᕆᓚᐅᖅᑕᖏᑦ

ᐊᒃᖤᐃᑦ ᐆᒪᔫᓪᓗᑎᒃ ᐊᑯᓂᐊᓗᒃ ᐆᒪᔫᕙᒃᐳᑦ ᐃᕐᓂᐅᖅᓴᕋᐃᙱᖦᖢᑎᒡᓗ. ᑕᒪᓐᓇ ᓄᓇᕗᒻᒥ ᓱᓕᔪᖅ, ᑕᒫᓂᑦᑕᐅᖅ ᐊᕐᕌᒍᖏᑦ ᐅᓄᖅᓯᓪᓗᑎᒃ ᐃᕐᓂᐅᓕᖅᐸᒃᐳᑦ (8-ᓂᒃ ᐊᕐᕌᒍᖃᖅᖢᑎᒃ) ᐊᒃᖤᓄᓪᓗ ᓇᔪᖅᑕᐅᓂᖅᐹᖑᕙᒃᖢᓂ ᐊᒥᐊᓕᑲᒥᐅᑦ ᐅᐊᖕᓇᖓᓂ. ᑕᒪᒃᑯᐊ ᐱᒻᒪᕆᐅᕗᑦ ᐃᓱᒪᒃᓴᖅᓯᐅᕈᑎᒋᔭᕆᐊᒃᓴᖅ ᐆᒪᔪᑦ ᐊᐅᓚᑕᐅᓂᖏᑦ ᐱᔾᔪᑎᒋᓪᓗᒋᑦ.

ᒫᓐᓇᒃᑯᑦ ᐊᐅᓚᑦᑎᓂᐅᔪᖅ

ᒫᓐᓇᒃᑯᑦ ᐊᕐᕌᒍᓕᒫᒧᑦ 24-ᓂᒃ ᓇᓐᓄᒍᓐᓇᕐᓂᕆᔭᐅᔪᑦ ᓄᓇᕗᒻᒥ ᐃᓱᒪᒋᔭᐅᕗᖅ ᓄᖑᕋᐃᓗᐊᕐᓇᙱᓐᓂᖓᓂᒃ. ᓄᓇᓖᑦ ᖃᐅᔨᒪᔭᙱᑦ ᓇᓗᓇᐃᖅᓯᖕᒪᑕ ᑭᕙᓪᓕᐅᑉ ᑲᓇᖕᓇᖅᐸᓯᐊᓂ ᐅᓄᖅᓯᕙᓪᓕᐊᓂᖏᓐᓂᒃ ᐊᒻᒪᓗᑦᑕᐅᖅ ᐅᓄᖅᓯᕙᓪᓕᐊᑐᐃᓐᓇᕆᐊᖃᕋᓱᒋᔭᐅᓪᓗᑎᒃ ᐊᐅᓚᑦᑎᔾᔪᑕᐅᔪᖅ ᒪᓕᒃᖢᒍ. ᓯᕗᓪᓕᖅᐹᒥ ᐊᐅᓚᑦᑎᓂᕐᒧᑦ ᐱᕙᒌᔭᕈᑎᒥᒃ ᐋᖅᑭᒃᑕᐅᓯᒪᔪᖃᓕᖅᐳᖅ, ᑭᓯᐊᓂ ᓱᓕ ᓄᓇᓕᖕᓂ ᐅᖃᖃᑎᒌᒍᑕᐅᓯᒪᙱᑦᑐᖅ ᐅᕝᕙᓘᓐᓃᑦ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᖃᑎᒌᖑᑎᒥ ᐋᖅᑭᒃᓱᖅᑕᐅᕙᓪᓕᐊᓂᐊᖅᑐᓄᑦ. ᓇᓗᓇᐃᖅᑕᐅᔪᒪᔪᑦ ᐆᒪᔪᑦ ᖁᐊᖅᓵᕐᓇᖅᑐᒦᑦᑐᑦ ᒪᓕᒐᖓ ᒪᓕᒃᖢᒍ ᐊᔪᖅᑎᑦᑎᔾᔮᙱᓚᖅ ᓄᖅᑲᖅᑎᑦᑎᓗᓂᓘᓐᓃᑦ ᓇᓕᐊᖕᓂᑐᐃᓐᓇᖅ ᐊᐅᓚᑦᑎᓂᕐᒧᑦ ᐱᕙᒌᔭᕈᑎᒥᒃ ᓄᓇᕗᒻᒥ ᐋᖅᑭᒃᑕᐅᑐᐃᓐᓇᕆᐊᓕᖕᓂᒃ. ᐊᐅᓚᑦᑎᓂᕐᒧᑦ ᐱᕙᒌᔭᕈᑎᒥᒃ ᓄᓇᕗᒻᒥ ᐋᖅᑭᒃᑕᐅᔪᒥᒃ ᐃᓕᓴᕆᔭᐅᔪᖃᑐᐃᓐᓇᕆᐊᖃᖅᐳᖅ ᐆᒪᔪᑦ ᖁᐊᖅᓵᕐᓇᖅᑐᒦᑦᑐᑦ ᒪᓕᒐᖓᑕ-ᐊᑐᕆᐊᖃᖅᑕᖏᓐᓂᒃ ᑲᓇᑕᒥ ᐊᐅᓚᑦᑎᓂᕐᒧᑦ ᐱᕙᒌᔭᕈᑎᒥᒃ.      

ᐊᐅᓚᑦᑎᓂᕐᒧᑦ ᐃᓱᒪᒋᔭᒃᓴᐃᑦ

ᐅᔭᕋᖕᓂᐊᕐᓂᕐᒧᑦ ᕿᓂᖅᐸᓪᓕᐊᑐᐃᓐᓇᓕᖅᐳᑦ ᐱᕙᓪᓕᐊᑐᐃᓐᓇᓕᖅᖢᑎᒡᓗ ᓄᓇᕗᒻᒥ. ᑕᒪᓐᓇ ᐅᓄᖅᓯᕙᓪᓕᐊᔾᔪᑕᐅᑐᐃᓐᓇᕆᐊᖃᖅᐳᖅ ᓇᓄᐃᑦ/ᐃᓄᐃᑦ ᑕᑯᖃᑦᑕᐅᑎᕙᖕᓂᖏᓐᓂᒃ. ᓇᓄᐃᑦ-ᐃᓄᐃᑦ ᐊᑲᐅᙱᓕᐅᕈᑎᖃᖅᐸᒃᑐᑦ ᐅᓄᖅᓯᕙᓪᓕᐊᔾᔪᑎᖃᖅᐳᑦ ᐃᓄᐃᑦ ᐅᓄᕐᓂᖅᓴᐃᑦ ᓄᓇᐃᓐᓇᕐᒦᖃᑦᑕᓕᕐᓂᖏᓐᓂᒃ ᐊᖅᑯᑎᒃᑰᕈᓐᓇᖅᑐᑦ ᐅᓄᖅᓯᕙᓪᓕᐊᓂᖏᓐᓄᑦ ᐊᖅᑯᑎᓕᐅᖅᑕᐅᕙᓪᓕᐊᔪᓄᑦ ᐊᒻᒪᓗᑦᑕᐅᖅ ᐅᔭᕋᒃᓯᐅᖅᑎᓄᑦ ᑕᖕᒫᖅᓯᒪᕝᕕᐅᕙᒃᑐᑎᒍᑦ ᐅᔭᕋᒃᓯᐅᕐᕕᑎᒍᓪᓗ. ᓇᓄᐃᑦ ᐃᓄᐃᓪᓗ ᑕᑯᖃᑦᑕᐅᑎᕙᓪᓕᐊᑎᓪᓗᒋᑦ ᐃᓅᓯᕐᒥᒃ ᐱᖁᑎᓂᒡᓗ ᓴᐳᔾᔨᓯᒪᓇᓱᖕᓂᖅᓴᐅᓕᕐᓂᐊᖅᐳᑦ. ᑕᐃᔅᓱᒪᓂᒃᑲᓐᓂᖅ ᐊᔾᔨᖃᓚᐅᖅᓯᒪᙱᓐᓂᖏᓐᓄᑦ, ᐊᒃᖤᐃᑦ ᖁᐊᖅᓵᕐᓇᖅᑐᒦᑐᐃᓐᓇᕆᐊᓖᑦ ᐊᖑᓇᓱᒃᑕᐅᓗᐊᖃᑦᑕᓕᖅᐸᑕ. ᑕᒪᓐᓇ ᐱᔾᔪᑎᒋᓪᓗᒍ, ᐅᔾᔨᖅᓱᖅᑕᐅᔭᕆᐊᓕᒃ ᐅᓄᓗᐊᖅᑐᓂᒃ ᐊᒃᖤᒃᑕᐅᔪᖃᖃᑦᑕᓕᖁᓇᒍ.     

ᐅᓄᙱᑦᑐᓂᒃ ᐊᒃᖤᓂᒃ ᓄᓇᕗᒻᒥ ᖃᐅᔨᓴᖅᑕᐅᓯᒪᔪᖃᖅᑐᖅ. ᓄᓇᕗᑦ ᒐᕙᒪᖓᓂ ᐊᕙᑎᓕᕆᔨᒃᑯᑦ ᐱᓕᕆᐊᖃᖃᑕᐅᓪᓚᕆᒃᐳᑦ ᐱᒋᐊᖅᑎᑦᑎᓪᓗᑎᒡᓗ ᐊᒃᖤᐃᑦ ᖃᐅᔨᓴᖅᑕᐅᓂᐊᖅᑎᓪᓗᒋᑦ ᖃᐅᔨᓇᓱᒡᓗᑎᒃ ᐊᒃᖤᐃᑦ ᑭᒡᓕᒋᔭᖏᓐᓂᒃ, ᐊᖏᓂᖏᓐᓂᒃ ᐃᕐᓂᐅᖅᐸᓪᓕᐊᓂᖏᓐᓂᒡᓗ. ᑕᒪᓐᓇ ᖃᐅᔨᔭᐅᕙᓪᓕᐊᔪᖅ ᐱᒻᒪᕆᐅᓂᐊᖅᐳᖅ, ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑲᑎᑕᐅᒍᑎᒃ, ᐊᖑᓇᓱᒍᓐᓇᕐᓂᖅ ᑲᔪᓯᑎᑕᐅᑦᑎᐊᕈᓐᓇᖁᓪᓗᒍ, ᐊᒻᒪ ᓄᓇᕗᒻᒥ ᐊᒃᖤᐃᑦ ᖃᓄᐃᓕᖓᓂᕆᔭᖏᑦ ᖃᐅᔨᓴᖅᑕᐅᑎᓪᓗᒋᑦ.

ᓇᓗᓇᐃᖅᑕᐅᓂᖏᓐᓄᑦ ᐱᕚᓪᓕᕈᑕᐅᔪᓐᓇᖅᑐᑦ

ᐃᓱᒫᓘᖕᓇᖅᑐᒦᓐᓂᖏᓐᓄᑦ ᓇᓗᓇᐃᖅᑕᐅᓂᖏᑦ ᓇᖕᒥᓂᖅ ᐊᖑᓇᓱᒃᑕᐅᕙᒃᑐᓂᒃ ᑭᒡᓕᖃᖅᑎᑦᑎᔭᕆᐊᖃᔾᔮᙱᓚᑦ ᐃᓄᖕᓄᑦ, ᐊᖑᓇᓱᒃᑕᐅᔪᓐᓇᖅᑐᑦ ᐊᓯᔾᔨᕆᐊᖅᑕᐅᔭᕆᐊᖃᖃᑦᑕᑐᐃᓐᓇᕆᐊᓖᑦ ᖃᖓᙳᕌᖓᑦ ᐊᐅᓚᑦᑎᔾᔪᑎᒋᔭᐅᖃᑦᑕᖅᑐᑦ ᒪᓕᒃᖢᒍ. ᓇᓗᓇᐃᖅᑕᐅᒃᐸᑕ ᐋᖅᑭᒃᓯᔭᕆᐊᖃᕐᓂᐊᖅᐳᑦ ᑲᓇᑕᓕᒫᒥ ᐊᐅᓚᑦᑎᓂᕐᒧᑦ ᐱᕙᒌᔭᕈᑎᒥᒃ, ᐊᒻᒪ ᓄᓇᕗᑦ ᐃᓚᒋᔭᐅᓂᐊᖅᐳᖅ ᑖᔅᓱᒥᖓ ᐋᖅᑭᒃᓱᐃᕙᓪᓕᐊᓕᖅᐸᑕ. ᑖᓐᓇ ᑲᓇᑕᓕᒫᒥ ᐊᐅᓚᑦᑎᓂᕐᒧᑦ ᐱᕙᒌᔭᕈᑎ ᐃᑲᔫᑎᖃᕐᓂᐊᖅᐳᖅ ᐊᒃᖤᐃᑦ ᐊᐅᓚᑕᐅᓂᖏᓐᓄᑦ ᐊᒻᒪ ᐆᒪᔪᑦ ᐊᑯᓂᐅᔪᖅ ᐱᑕᖃᐃᓐᓇᕈᓐᓇᕐᓂᖏᓐᓄᑦ. ᓇᓗᓇᐃᖅᑕᐅᓯᒪᓪᓚᑦᑖᓕᖅᐸᑦ ᐃᑲᔫᑎᐅᒃᑲᓐᓂᑐᐃᓐᓇᕆᐊᓕᒃ ᖃᐅᔨᓴᕈᑕᐅᔪᒧᑦ ᑮᓇᐅᔭᖁᑎᒋᔭᐅᔪᑦ ᐅᓄᖅᓯᒋᐊᖅᑕᐅᓗᑎᒃ ᓄᑖᓂᒡᓗ ᐱᓕᕆᖃᑎᖃᓕᕐᓗᑎᒃ ᐃᑲᔫᑕᐅᓕᕋᔭᕆᓪᓗᓂ ᐆᒪᔪᑦ ᐊᐅᓚᑕᐅᓂᖏᓐᓄᑦ.   









